
«Helburu egokiak izan daitezke B1 lehen hezkuntzan eta B2 DBHn» 

IMANOL ZUBIZARRETA EHIGEko lehendakaria 

Neurriak eta baliabideak eskatu ditu eskoletan euskara indartzeko, eta gizartearen inplikazioa kasu askotan euskara ikastetxeko hizkuntza soilik ez izateko. 

JAKES GOIKOETXEA - Donostia 

Euskal Herriko Ikasleen Gurasoen Elkarteak (EHIGE) ikastetxe publikoetako 500 bat guraso elkarte, 200.000 guraso inguru biltzen ditu. Euskadiko Eskola Kontseiluko kidea da eta zuzenean parte hartu du erakunde horren proposamenean. 

Imanol Zubizarreta (Eskoriatza, 1958) EHIGEko lehendakariak argi du hizkuntz ereduen aldaketaren helburua: «Gure seme-alabei beren eskubideak bermatzea, ikasketak amaitzen dituztenean gutxienez euskara eta espainiera menperatzea». 

Ze iritzi duzue hizkuntz ereduek Araban, Bizkaian eta Gipuzkoan izandako emaitzaz? Porrot egin al dute? 

Hizkuntz ereduak gaur egun dira porrota, baina aintzat hartu behar da nondik hasi ginen eta non gauden. 1982ko egoera aintzat hartuz gero, ez du zerikusirik gaur egungoarekin: ikasle asko euskaldundu dira, eskola publikoko irakasle ia gehienak gai dira euskaraz irakasteko... Horretarako baliagarriak izan dira ereduak, baina ezarritako helburuak ez dira betetzen derrigorrezko hezkuntza garaia amaitzean: ikasleak euskaraz eta espainieraz ahoz eta idatziz moldatzeko gai izatea. 

Horrez gain, eredu segregatzaileak bihurtu dira, ikasleak bereizteko tresna. 

Baina helburuak zergatik ez dira bete? 

Euskara ikasgai bezala bakarrik jarrita, ez da bihurtzen komunikaziorako tresna. Ume askok euskara eskolan bakarrik erabiltzen dute, euskara eskolako hizkuntza da berentzat. Garbi dago ezinezkoa dela A ereduarekin eta B ereduarekin ikasleak euskalduntzea. Euskara hizkuntza gutxitua denez, hori gainditzeko neurri bereziak hartzen ez badira, inoiz ez dute euskara menperatuko. Euskarak presentzia gehiago eduki behar du eskolan. 

Askotan ahalegin handia eskatzen zaio eskolari. Eskolak euskaldundu behar du, bai, baina inguruak ere bai. Eskolak kaleko desoreka orekatu behar du, baina eskolaren ahalegina ez da nahikoa pertsona bat euskalduntzeko. 

Ze iritzi duzue Euskadiko Eskola Kontseiluak egindako proposamenaz? 

Bat egiten dugu proposamenarekin. Hala ere, proposamen orokorra da. Kontuan izatekoa da modu orokorrean aritu behar garela proposamena hitzartzeaz ; asko zehaztuz gero, desadostasunak sor baitaitezke. Zehaztasun falta da haren gabezia nagusia. Baina Euskadiko Eskola Kontseilua ez da proposamenak zehazteko organoa, adostasunak lortzekoa baizik. Jaurlaritzak eta Eusko Legebiltzarrak zehaztu beharko dute. 

Eredu bakarraren aldekoak al zarete? 

Ikastetxe bakoitzak eredu bakarra eskaintzea babesten dugu, baina ez eredu bera ikastetxe guztientzat. Ikastetxe bakoitzak hizkuntz eredu propioa izan behar du. 

Baina bete beharreko gutxieneko batzuk ezarri beharko dira guztientzat, ezta? 

Jakina, guztiek lortu beharreko gutxieneko batzuk ezarri beharko dira. Gero ikastetxe bakoitzak ikusi beharko du, bere inguru soziolinguistikoa aintzat hartuta, indarrak non jarri. Ezin zaie autonomia osoa eman ikastetxeei. 

Non jarri behar da gutxieneko maila hori? 

Ikasleek derrigorrezko hezkuntza amaitzean lortu beharreko helburu bat ezarri behar da. B1 maila aproposa izan daiteke lehen hezkuntzaren amaieran eta B2a DBHren amaieran. B1 maila duen pertsona gai da ohiko informazioak ulertzeko, testu errazak eta egituratuak sortzeko eta bere esperientziak deskribatzeko; B2 mailan, berriz, testu konplexuagoak ulertzeko eta sortzeko gai da eta jariotasunez parte har dezake elkarrizketetan. 

Ikasleek elebidunak izan behar dute, baina ikasle guztien elebitasuna ez da berdina izango, beren ingurune soziolinguistikoak ere baldintzatuko baitu. Hala ere, guztiak izango dira ikasle elebidunak. Ikasleek bi hizkuntzak ulertzeko eta erabiltzeko gai izan behar dute. 

Ikastetxeei autonomia osoa ezin zaiela eman diozu, baina Euskadiko Eskola Kontseiluak autonomia handia eskaintzen die. 

Ikastetxeen autonomia garrantzitsua da, gaur egun ikastetxeek duten autonomiarekin ezin baitute euskararen normalizaziorako planik egin eta aurrera atera. Ateratzen badira, zuzendaritzen eta irakasleen borondateari esker ateratzen dira. Helburua, ordea, ikastetxe bakoitzak plan eraginkorrak egitea eta horiek egiteko baliabideak jartzea izan behar du. 

Baliabideak aldez aurretik ziurtatu behar dira. Administrazioak baliabideak jarri behar ditu eta planen jarraipena egin behar du. Gune erdaldunetan baliabideak euskara sakontzera bideratu beharko dituzte: gela bakoitzeko ikasle kopurua txikitu, irakasle gehiago kontratatu... Zonalde euskaldunetan agian espainiera sakondu beharko da. 

Eztabaida eta oztopo handiak espero al dituzu Eusko Legebiltzarrean hizkuntz ereduen aldaketa negoziatzeko orduan? 

Gure kezka euskara gai politikoa bihurtzea da. Oraindik, zoritxarrez, euskara abertzaletasunarekin lotzen da eta batzuentzat euskararen alde egiten den edozer gauza abertzaletasunaren aldekoa da. Hori ez da egia. Hala ere, ez dut arazo handirik espero aldaketa hitzartzeko. 

25 urte eta gero eta gizartearen onespena ikusita, zergatik diote batzuek halako beldurra euskarako irakaskuntzari? 

Euskara ideologia batekin lotzen dutelako. Gurasoa izanda ez dut ulertzen nola matrikula daitekeen haur bat A ereduan, Euskal Herrian bizita eta euskara hizkuntza ofiziala izanda. 

Ikasleen eskubidea lehenetsi behar al da gurasoen eskubidearen gainetik? 

Bai. Legeak gurasoei hizkuntz eredua aukeratzeko eskubidea onartzen die, baina eskubide horrekin ez bada bermatzen seme-alaben eskubidea euskara jakiteko? 

Beraz, legea aldatu behar da. 

Bai. 

